
Dal suposto cubatolo indrio cesto

     Fra i zighi de chi paga l'afitanza

     Sbalza fora l'amabile foresto,

     Ne se ghe vede un buso in te la panza,

     Segno per tuti chiaro e manifesto

     Che le bale con lù gà in pien creanza,

     E a l'aspeto de l'arma Elefantesca

     Co la plebe dà indrio la soldatesca:

E necessariamente se ritira

     Co l'onda popolar che lo strassina

     Anca el marchese, più nessun no tira

     Ma el pericolo cresse e la rovina,

     Da novo in rio terà la bestia zira,

     E de Sant'Antonin zà zà vicina

     Al Ponte la vedè sora un scalin

     Slongar la zampa dreta a pian pianin.

La magior porta de la Chiesa in fazza

     Xè proprio de sto Ponte situada,

     Più volte de andar suso la bestiazza

     Se propone, e più volte imbarazzada

     La tira indrio la nobile zampazza,

     Finalmente la dà una gran sciada,

     La porta da quel cul no gà difesa

     La casca abasso, e xe la fiera in Chiesa.

Ne a garantir la porta val un cazzo

     L'aver de drento dopia seraura

     Legname de fazion, dopio caenazzo,

     Xè inutile de l'arte ogni bravura.

     Co da l'Africa in quà vien el culazzo

     D'un Elefante a rebaltar natura,

     L'Elefante paron zè zà del Tempio

     Oh novo caso! oh memorando esempio.

